
   Халăха çутта кăларас тĕлĕшпе ĕçленĕ шкулсем хушшинче эпĕ вăй хуракан Хĕрлĕ Чутай районĕнчи Штанашри шкул та паллă вырăн йышăнать. Хăй вăхăтĕнче ӳсентăрансем çутта туртăннă пекех, çак ял таврашĕнчи ялсенчен кăна мар, кӳршĕри Етĕрне, Элĕк тата Çĕмĕрле районĕнчи ялсен ывăл-хĕрĕсем те Штанаш салинчи вăтам шкула васканă, вулама-çырма хăнăхнă.

Шкул историйĕ пуян та нумай енлĕ. Революциччен Штанаш сали Атай вулăс центрĕ шутланнă, ку вулăсра пурĕ 63 ял пулнă. 

Салара удел училище вырнаçнă. Документсене ĕненес пулсан Штанашри удел училищине 1842-мĕш çулта уçнă. Кун пирки Илья Николаевич Ульянов шкула 1871-мĕш çулхи декабрĕн 17-мĕшĕнче кунта вĕрентӳ ĕçне мĕнле йĕркеленине тĕрĕслеме килсен çырса хунă. Чăннипе вара шкула унчченех уçнă, вырăнти чиркӳ çумĕнчи хурал пӳртĕнче 1841-мĕш çулта Иван Александров Лебедева ачасене вĕрентме ирĕк панă, вăл ачасене çак çуртра çулталăк хушши вĕрентнĕ. Хĕрлĕ Чутайри тата Штанашри шкул çурчĕсене (вăл вăхăтра таврара пурĕ те икĕ шкул кăна пулнă: Хĕрлĕ Чутай тата Штанаш салисенче) вара 1842-мĕш çулхи августăн 5-мĕшĕнче туса пĕтернĕ, Ульянов шăпах çак шкулсене тĕрĕслеме килнĕ те. 

И.Н. Ульянов шкула килни пирки шкулăн кивĕ çурчĕ çине 1968 çулхи февралĕн 10-мĕшĕнче асăну хăми çакнă. (Асăну хăми халĕ те хăй вырăнĕнчех).

Шкула 1841-мĕш çултах уçнине ĕнентерекен архиври документа мана пирĕн тăрăхра çуралса ӳснĕ, халĕ Çĕнĕ Шупашкарта пурăнакан Герман Волгин таврапĕлӳçĕ ярса пачĕ: 

«Выписка из рапорта Атаевского приказа во время управления Алатырской удельной конторой:

1. Рапорт от 1841 года: «Временно, до постройки специального здания для училища, обучать закону божию, русской грамоте, первым четырем правилам арифметики в свободном помещении при церковной сторожихе (с. Штанаши) в 1841 году изъявил согласие священник однозначного села Иван Александров Лебедев, нравия хорошего, способность обучать имеет».

1841-мĕш çулхи июлĕн 27-мĕшĕнчи рапортри списокра ку шкулта вĕренме кăмăл тунă 50 вĕренекенĕн ятне асăннă.

Чĕмпĕрти учительсен шкулĕнчен вĕренсе тухнă учительсем Чăвашри чылай шкулсенче ĕçленĕ. Архивсене ĕненес пулсан, Штанашри удел училищинче 1901–1915-мĕш çулсенче Константин Яковлевич Яковлев тăрăшнă. Чăмпĕрти чăваш шкулĕнче музыкăна аталантарассине малти вырăна лартнă, хĕрсен, арçын ачасен хорĕсене тата хутăш хорсем йĕркеленĕ, вĕсен ăсталăхăхне куллен ӳстерсе пынă. Константин Яковлев та Штанашри училищĕре вĕренекенсенчен хор йĕркелесе янă, вĕренекенсем халăха юрăсемпе савăнтарнă.

Зотов Федор Яковлевич та (1894–1940) Чĕмпĕр шкулĕнче икĕ çул вĕреннĕ хыççăн Штанашри шкулта вунă çул хушши пуçламăш класс вĕрентекенĕ пулса тăрăшнă. Ватăсем асăннă тăрăх уроксенче çирĕп дисциплина пулнă, вăл ачасене тăрăшса вĕрентнĕ.

Штанашри вăтам шкулта 1936–1974-мĕш çулсенче Яковлев шкулĕн воспитанникĕ, Константин Ивановпа, Марфа Трубинапа тата Тайăр Тимккипе пĕрле вĕреннĕ Георгий Ильич Ильин та ĕçленĕ.

Г. Ильин 1890 çулхи ака уйăхĕн 23-мĕшĕнче Етĕрне уесĕн Элĕк ялĕнче чухăн хресчен кил-йышĕнче çуралнă. Ашшĕ шкул хуралçинче ĕçленĕ. Георгий те хăш-пĕр чухне унпа пĕрле çĕр каçнă, ачасем çырма-вулама вĕреннине кура хăйне те шкула яма ыйтнă.

Арçын ача Элĕкре пуçламăш пĕлӳ илнĕ. И.Я. Яковлевпа И.Н. Ульянов та ку шкулта пулнă, вĕренекенсене чăваш шкулĕ пирки каласа панă.

Пĕр çул килте пурăннă хыççăн Георгий Чĕмпĕр шкулĕн хатĕрленӳ класне вĕренме кĕнĕ. Ăна та 1907-мĕш çулта революциллĕ пăлхава хутшăннăшăн ыттисемпе пĕрле, вăл шутра Константин Иванова та,Чĕмпĕр шкулĕнчен кăларса янă.

Каччă пуçне усмасть, Хусанта учитель ятне илме экзамен тытать. Ĕмĕр тăршшипех тĕрлĕ шкулсенче ĕçленĕ, унтан — 38 çул хушши Штанашри вăтам шкулта. 

Георгий Ильич Штанашри шкулта ачасене тĕрлĕ предметсене вĕрентнĕ: рисовани, нимĕç чĕлхи, вырăс чĕлхи, чăваш чĕлхи, черчени, физика, математика, астрономи, юрă урокĕ, биологи. Учитель, художник, композитор, музыкант, куçаруçă, пахчаçă, хаçатсен корреспонденчĕ — йăлтах пĕр çын, Чĕмпĕр шкулĕн вĕренекенĕ — Георгий Ильич Ильин! Мĕнле майпа тĕрлĕ предмет вĕрентме ирĕк илнĕ-ши вăл тесе тĕлĕнетĕр пулĕ-ха? Ватă учитель пединститута заочно мелпе вĕренме кĕрет, 1970-мĕш çулта 80 çулхи старик Шупашкарти пединститута заочно пĕтерсе математик дипломне алла илет. Сакăрвунă çулхи ватă учитель çамрăксемпе тан вĕренме вăй-хăват тупать!

Ватă педагог пенси çине тухсан та шкултан уйрăлмасть, пенси укçи илмесĕр кунĕн-çĕрĕн шкулта кун кунлать, хаçат-журнал нумай çырăнса илет, вĕсемпе шкул ачисене, кӳршĕсене паллаштарать.

Вĕренекенĕсем юратнă вĕрентекенĕ патне час-часах килсе çӳренĕ. 

— Ӳкерӳ кружокĕ ертсе пыратчĕ, ачасем унта çӳреме юрататчĕç. Балалайкăпа ăста калатчĕ, уроксем хыççăн ачасене юрăсем вĕрентетчĕ, хăй те илемлĕ кĕвĕ çыратчĕ, час-часах пухăннисене Константин Ивановпа пĕрле вĕреннĕ çулсем çинчен каласа кăтартатчĕ, — аса илеççĕ унăн вĕренекенĕсем.

Кӳршĕри Элĕк районĕнчи Тури Выл каччине, Александр Артемьев писателе те вăл икĕ çул хушши чăваш чĕлхи вĕрентнĕ. Чăваш халăх писателĕ Штанашри вăтам шкултан 1941-мĕш çулта вĕренсе тухнă. Çыравçă ватă педагог патĕнче хăнара пулать, унпа чылайччен калаçса ларать, 1970 çулта «Хунавлах хăрнисем» ятлă кĕнеке пичетлесе кăларать. Литературăпа интересленекенсем чăваш халăх писателĕн, Александр Артемьевăн «Хунавлах хăрнисем» кĕнекине вуланах ĕнтĕ: кĕнекери Илюхин сăнарĕ шăпах Георгий Ильичран илнĕскер.

Чăваш халăх сайт тусĕсене Хĕрлĕ Чутай районĕнчи Штанашри вăтам шкулта 38 çул хушши ĕçленĕ Георгий Ильич Ильин асаилĕвĕсемпе паллаштаратăп.

Ман умра 1975 çулхи майăн 31-мĕшĕнче çырнă алçырăвĕ. Ăна темиçе кун хушши çырнă пулас, пĕр шухăшах темиçе хут асăннă, пĕр çĕрте чиперех вулама пулать, çав вăхăтрах тепĕр çĕрте пачах ăнланаймастăн. Вăхăт иртнипе чернил сарăхса кайнă, сăмах е предложени пачах палăрмасть.

«1904 çулхи август уйăхĕн юлашки кунĕсенче эпĕ Чĕмпĕрти чăваш шкулĕн хатĕрленӳ класне вĕренме кĕтĕм. Манпа пĕрле тата 5 ача экзамен парса 2-мĕш вĕренӳ çулне кĕчĕç. Класри 40 ытла ачаран çурри ытларахăшĕ хĕрачасем пулнă. Арçын ачасен ретĕнче малти партăран виççĕмĕшĕнче Т.С.Тайăр, К.В.Иванов, К.М.Михайлов, Г.Н.Николаев, хĕрачасен 3-мĕш ретри малти партăра М.Д.Трубина, А.А.Матвеева, А.Ф.Данилова, А.Н.Букарова ларатчĕç.

К.В.Ивановпа Т.С.Тайăр уйрăлми пĕрле вĕренетчĕç, канатчĕç. Вĕсем пĕрле уроксене хатĕрленетчĕç, пĕр вăхăтра канатчĕç, столяр мастерскойĕ хыçĕнчи улăм куписем патне те уроксем хыççăн пĕрле ача-пăчапа выляма хĕл ларичченех çӳретчĕç. Хулара пулса иртни çинчен, революционерсем çинчен те эпир хулана çӳрекен Т.С. Тайăртан ытларах пĕлеттĕмĕр.

Эрнере 2 хут пирĕн класа уроксем ирттерме 3-мĕш класрисем (Афанасьев учитель ертсе пынипе) пыратчĕç. Вĕсем уроксем хыççăн та пирĕн класа калаçма, кĕнекесем вуласа пама пыратчĕç. Час-часах К.В. Иванов çумне пырса ларса... Тайăра сăвăсем çырма вĕрентетчĕ. К.В. Иванов юратнă хĕрĕ вилни пирки пĕлет, вăл пит хурлăхлă çырать.

Пирĕн класс вырнаçнă 2 хутлă чул çурта хирĕçле...хыçĕнче тепĕр 2 хутлă чул çурт пулса. Вăл çуртăн аялти хутĕнче - столяр мастерскойĕ. Çӳлти хутĕнче 1-мĕш класри ачасемпе пирĕн класрисем вырнаçса пурăннă.

Çак икĕ хутлă çуртсенчен анаталла пĕр хутлă йывăç çуртра, пĕр хваттерĕнче Н.Никифоров пуп, тепĕр хваттерĕнче Д.И. Кочуров учитель, виççĕмĕш хваттерĕнче шкул экономĕ Матвеев пурăннă. В.Н. Никифоров пупăн кĕçĕн ачи пĕр 4 çулхискер, Сережа, сарă çӳçлĕскер, селĕп калаçаканскер, 6-мĕш класри Николай пиччĕшĕнчен революционерсем çинчен калаçнине илтнĕскер, çавă час-часах хăйне «эпĕ революционер» тес вырăнне селĕппĕн «люцунер» тетчĕ.

...Пĕрре пирĕн класри арçын ачасем пысăк переменăра тула тухнăччĕ. Пирĕн умри чул тротуарпа Сережа, туя çине утланса, «эпĕ люцунер» тесе, сиккипе вĕçтерсех, пирĕн умран иртсе кайрĕ. Кĕçех такăнса чĕркуççипе чул çине ӳкрĕ те ĕсĕклесе йĕрсе ячĕ. К.В. Иванов, ун патне чупса тухса, ăна ура çине тăратрĕ, йăпаткаласан тин Сережа лăпланчĕ. Перемена пĕтсен эпир пурте класа кĕрсе кайрăмăр».

Шел, анчах пĕр листа çине çырнă асаилӳсене вуласа ăнланма пачах та хĕн, хăшпĕр сăмахсене çеç ăнланма пулать. Георгий Ильичăн пӳрнисем шăнса пăсăлнă пулнă, вăл ручкăна хăйне евĕрлĕ тытса çырнă. Çавăнпа унăн почеркне ăнланма та çăмăлах мар.

Г.И. Ильинăн пӳртре кĕнекесем, алçырăвĕсем чылай пулнине ас тăваççĕ кӳршисем. Шел пулин те, вĕсем çухалнă.

Георгий Ильин икĕ паллă поэтпа тата Марфа Трубинапа пĕрле вĕренни çинчен темиçе хутчен те асăннă. Тайăр Тимкки пĕрле вĕреннĕ ачасене пĕрер кĕнеке, Георгий Ильича Толстой çырнă кĕнеке парнеленине асăннă. Алçырура Георгий Ильин хăй 1931-мĕш çулта Мускаври съездра пулнине, унта Надежда Крупскаяна тĕл пулни пирки те палăртнă.

Унтан вăл хăй В.Н. Орлов пулăшнипе поведенипе «Пит аван» удостоверени илни çинчен,1910 çулта Хусанта экзамен тытни çинчен пĕлтерет. Асаилӳ вĕçĕнче почерк каллех лайăхланнă, ăнлансах вулама пулать.

«Хатĕрлев класри ачасем «Донская речь» издательствинче пичетлесе кăларнă М. Горький, Серафимович, Короленко çырнă калавсем тăрăх рабочисен, хресченсен, хулари чухăнсен хĕсĕк пурнăçĕпе паллашнă.

Майн Рид кĕнекисем тата ытти авторсен кĕнекисем тăрăх эксплуататорсен аллинчи индеецсен, негрсен чăтма çук йывăр пурнăçĕпе интересленнĕ. Хулари, Раççейри событисем çинчен кĕскен гимназист Николай Никифоров каласа паратчĕ (пупăн ывăлĕ пулас). Унăн шăллĕ Сережа...

Пĕрремĕш класри ачасемпе пирĕн класрисен спальня пĕр çуртра юнашар пулчĕ. 1-мĕш класранах пире ĕлĕк-авал Чĕмпĕр шкулĕ вырăнĕнче Степан Разинăн ирĕклĕх çарĕ патша çарĕпе çапăçни çинчен тата ытти урăх историллĕ халапсем çинчен калатчĕç. 1-мĕш класрах прогрессивлă хаçата «Симбирские вести» вула пуçларăмăр. Войнич çырнă «Овод» кĕнекине вуласан эпир тĕнчере ирĕклĕхшĕн пыракан кĕрешĕве пĕлсе çитрĕмĕр. Хăшĕ-пĕри «История... революционера» кĕнекене тупса вуланă. Забастовка хыççăн эпĕ Шишко çырнă «Русская история», Достоевский çырнă «Записки из мертвого дома», «Свечи русского самодержавия», «Хыпар» хаçата тупса вуласа». 

Тайăр Тимкки биографийĕ çинчен çырнă кĕнекере çапла вулатпăр: вĕсемпе пĕрле вĕреннĕ Г.И. Ильин çапла аса илет: 

«К.В. Ивановпа юнашар пĕр партăрах, малти партăран шутласан, виççĕмĕшĕнче, Тимофей Семенов ларатчĕ. Ман вырăн вĕсен умĕнчи партăраччĕ. Тимофей Семенов шурăрах питлĕ ача, пĕвĕпе Ивановран кăшт çӳллĕрехчĕ, çулĕ те унăн ытларах пулнă. Т. Семенов çийĕнче яланах тенĕ пекех симĕс çитса кĕпеччĕ, урисенче çăпата. Пирĕн класри ачасенчен атă тăхăнса çӳрекенни пĕр сакăр ачаран ытла пулман, ыттисем пурте çăпатапа çӳренĕ.

Тимофей Семенов та, Константин Иванов та кĕнекесем нумай вулатчĕç, халапсем калама та, итлеме те юрататчĕç».

Константин Иванов «Çырнисен пуххи» кĕнекере те Г. Ильинăн асаилĕвĕсене пичетленĕ: «Çавăн чухне Дон-çи Ростовра «Донская речь» хаçат издательствинче тухакан 3 пуслăх тата 5 пуслăх кĕнекесене Чĕмпĕрти магазинсенче сутатчĕç. Унта М.Горькин, Л.Н. Толстойăн, Л.Андреевăн, А.Серафимовичăн, В.Вересаевăн тата ытти вырăс писателĕсен пĕчĕк произведенийĕсем пичетленнĕ. Çав кĕнекесене Семенов, хăй чухăн пулин те , яланах сутăн илсе вулатчĕ. Иванов та вăл кĕнекесене нумай вуланă.

Хĕллехи каçсенче К.В. Иванов, Т.Семенов тата ыттисем те коридорта çунакан кăмака умĕнче Иван хуралçăн юмахĕсене, халапĕсене итлеме пухăнатчĕç. Хăш чух вĕсем хăйсем те мĕн те пулин каласа паратчĕç».

Г.Ильин икĕ поэтпа вĕренни çинчен яланах каласа кăтартнă. Тĕслĕхрен, «Константин Иванов» фотоальбом кĕнекери умсăмахра (Чувашское книжное издательство. Чебоксары, 1972), «Иван Яковлевич Яковлев» фотоальбомра (1971) ватă учитель пĕрле вĕреннĕ тус-тантăшĕсем еплерех тумланса çӳрени çинчен пĕлтерет.

«В подготовительном классе мальчики одевались всяк по-своему. Почти все носили рубашки из белого или красного ситца, или же из домотканого полотна, мальчики обували новые или поношенные сапоги, а некоторые ходили в лаптях. Осенью или весной одевали кафтаны, халаты или пиджаки. Зимой одевали пальто (на вате), носили валенки. Ходовыми головными уборами были шапки и картузы.

Взрослые ученики вторых и третьих классов одевались еще лучше. У них была форма, в основном, одинаковая форма: черная блуза, подпоясанная широким ремнем, некоторые поверх блузы одевали жилеты или пиджаки. Зимой они надевали картузы, башлыки или шапки, начищенные до блеска, а некоторые из них в грязь и слякоть поверх сапог одевали даже галоши. Зимой же больше носили пальто или бобриковые чапаны».

(Из воспоминаний Г.И.Ильина. Славный сын чувашского народа. стр.171-172. Чебоксары. 1948 ).

Çĕршывра революции юхăмĕ палăрсан Чĕмпĕрти чăваш шкулĕнче вĕренекенсем те революциллĕ тăвăлпа сывланă. Вĕренекенсем Кочуров хушаматлă реакционер-учителе шкултан кăларса яма ыйтса петиции çырса панă, анчах та вăхăт иртнĕ, Кочуров хăй вырăнĕнчех юлнă. Пăлхавлă класрисем Кочурова кăларса сирпĕтме ыйтса татах тепĕр петиции çырнă. Георгий Ильич ку списокра 13-мĕш, вăл Ильин Егор тесе алă пуснă, Константин Иванов — 10-мĕш.

Кун пулăм пирки Константин Иванов «Çырнисен пуххи» (Шупашкар-1957, 438 стр.) кĕнекере Георгий Ильичăн асаилĕвĕсене çапларах çырса кăтартнă:

«...пирĕн класри ачасем Д. Кочуров çинчен, вăл отметкăсене тĕрĕс мар лартать, чăваш ачисене чакарса парать, чăвашсене кураймасть тесе калама пуçларĕç. Каярахпа класри ачасем вĕренӳ предмечĕсене, вĕсен программисене улăштарма, Кочурова шкултан кăларса яма петици хатĕрле пуçларĕç. Забастовка тăвас умĕн пĕр уйăха яхăн пирĕн класс шавласа, кĕрлесе, революци хумĕпе çĕкленсе пурăнчĕ.Эпир пурте каçхи заняти вăхăтĕнче революциллĕ юрăсем — «Варшавянка», «Марсельеза», «Красное знамя», «Народовольческий гимн», «Первомайский гимн», «Дубинушка», «Солнце всходит и заходит» юрласа, митингсене итлесе вăхăта ирттеретпĕр. К.В. Иванов та ытти ачасенчен уйрăлмасăрах тăрса пĕрле юрлатчĕ, петиции çине те алă пусрĕ. «Вставай, поднимайся, рабочий народ» сăмахсене те К.В. Иванов вырăсларан куçарса хунă, вăл «Марсельезăн» припевĕ пулнă. Çапла эпир кашни кун каçхи занятисенчи вăхăта, революци шухăшĕсемпе пуçĕпех çĕкленсе, йĕри-тавра реакции вăйлана пуçланнине пĕлмесĕр, ăна шута илмесĕр, шавласа, хавхаланса ирттереттĕмĕр...

И.Я. Яковлев инспектора петиции парса забастовка пуçлансанах, класри ачасем вĕренме пăрахрĕç. И.Я.Яковлев пирĕн класа пырса кĕчĕ. Ачасем пурте харăс, забастовка пуçланнине палăртса, класран тухса кайрĕç. Çав каçхине шкул çурчĕ çине хĕрлĕ ялав çакнă та, вăл çĕрĕпех унта ялкăшса тăнă. Татаркасри ача Ферулев спальнăри кĕтесри Микул турра персе антарчĕ». 

Унчченех асăнтăм ĕнтĕ, ăна та 1907-мĕш çулта революциллĕ пăлхава хутшăннăшăн ыттисемпе пĕрле, вăл шутра Константин Иванова та,Чĕмпĕр шкулĕнчен кăларса янă.

Константин Иванов поэт вилнине илтсен Георгий Ильич унăн тăван ялне кайса килнĕ, каччăн амăшне лăплантарнă, поэт çуралнă ялта пулнă пирки вăл яланах ăшшăн аса илнĕ.

Ваттисем ăна хăйне те ăшшăн аса илеççĕ. Георгий Ильин хăй вăхăтĕнче шкул лесничестви йĕркелесе хăварнă, шкулта пысăк сад ĕрчетнĕ. Сывлăх енчен те çирĕп пулнă, час-часах 25 çухрăмри Чутая çуран çӳренĕ. Хĕлле вакăра шыва кĕрсе ял халăхне тĕлĕнтернĕ, вĕри мунчаран тула тухса юр çинче йăванса кĕнĕ. Заочниксене час-часах математикăпа, нимĕç чĕлхипе контрольнăйсем туса пулăшнă, вĕренме каякансене укçапа пулăшнине те ас тăваççĕ ăна паллакансем. Иван Яковлев та хăй шучĕпе студентсене вĕрентнĕ-çке, унăн мĕншĕн аслă вĕрентекенĕмĕр пек пулас мар? Хăй вара укçаран нихçан та катăк тăман.

Эрех ĕçмен, чĕлĕмпе аташман вĕрентекен 91 çул хушши пурăннă, пĕр чирлемесĕр, пач больницăна каймасăр: «Тем шăнтса пăрахрĕ-ха», — тесе хăй çуралнă Егори кунĕнче каç енне куçне хупнă.

Документсемпе паллашнă май , ман ума И.Я. Яковлев халалĕсене кунсерен, сехетсерен пурнăçа кĕртсе пурăннă учитель тухса тăрать.Чăваш халăхне панă халала пурнăçлакан, ял-йыш хушшинче, ĕçре яланах кăмăлĕпе палăрса тăнă этем, Яковлев вĕрентекенĕ Георгий Ильич Ильин халăх асĕнче яланах палăрса тăрĕ. Унăн пурнăçĕ ĕмĕрлĕхех историре ылтăн саспаллисемпе çырăнса юлнă.

  